
MOLTAÍ

Iarrann an Coiste um Thalmhaíocht agus um Fhorbairt Tuaithe ar an gCoiste um an Margadh 
Inmheánach agus um Chosaint an Tomhaltóra, mar an coiste atá freagrach, na moltaí seo a 
leanas a ionchorprú ina thairiscint i gcomhair rúin:

1. á chur i bhfios go láidir gurb é an tionscal bia agus dí an earnáil monaraíochta is mó san 
Aontas, earnáil a bhfuil os cionn 4.82 milliún duine fostaithe inti agus a bhfuil luach 
EUR 266 billiún aici; á thabhairt chun suntais a thábhachtaí atá sé d’oibreoirí uile an 
Aontais margadh aonair atá dea-fheidhmiúil a bheith ann chun poitéinseal iomlán 
earnáil agraibhia an Aontais a scaoileadh, rud a spreagfaidh iomaíochas níos fearr, fás 
agus cruthú post lena n-áirítear ar an leibhéal réigiúnach agus ar an leibhéal áitiúil; á 
chur i bhfios go ndéanann bacainní neamhtharaife difear díreach do phraghsanna agus 
go gcruthaíonn siad míchothromaíochtaí móra in ioncaim na bhfeirmeoirí;

2. á mholadh do thionscal bia agus dí an Aontais leanúint dá iarrachtaí borradh a chur faoi 
cheannacháin tháirgeadh talmhaíochta AE; á chur i bhfáth go bhfuil feidhmiú cuí an 
mhargaidh aonair ríthábhachtach chun soláthairtí leordhóthanacha agraibhia 
inacmhainne agus ardcháilíochta a chosaint ar fud an Aontais agus gurb é an uirlis is 
fearr chun iomaíochas, ceantair thuaithe bhríomhara, ioncaim chuibhiúla, caighdeán 
maireachtála cothrom agus téarnamh tapa do thionscal agraibhia na hEorpa a áirithiú; á 
mheabhrú go bhféadfar constaicí ar ghluaiseacht rianúil bia agus ainmhithe ar fud an 
Aontais a sheachaint trí infheistíocht a dhíriú ar bhonneagar amhail bóithre agus 
saoráidí sáinseáin;

3. ag tabhairt dá haire gur tháinig srianta áirithe idir na Ballstáit agus laistigh díobh mar 
thoradh ar phaindéim COVID-19, chomh maith le meath in earnáil an óstáin, na 
bialainne agus na lónadóireachta (HORECA), a raibh tionchar tubaisteach aici ar 
tháirgeadh bia; á mheabhrú nach mór do bhearta náisiúnta tacú le bunphrionsabail an 
mhargaidh aonair agus gan an bonn a bhaint díobh; á chur i bhfios gur cruthaíodh córais 
táirgthe bia atá dírithe ar mhargaí idirnáisiúnta níos leochailí ná na córais sin a bhfuil 
béim áitiúil nó réigiúnach ag baint leo, le linn ghéarchéim COVID-19;

4. á thabhairt chun suntais a thábhachtaí atá sé fuinneamh agus athléimneacht chórais 
agraibhia an Aontais a fheabhsú, lena n-áirítear ar an leibhéal réigiúnach agus ar an 
leibhéal áitiúil, agus a thábhachtaí atá sé slabhraí soláthair gearra cliste agus comhtháite 
a neartú chun soláthairtí leanúnacha bia ar fud an Aontais a áirithiú, mar a leagtar amach 
sa Straitéis ‘ón bhFeirm go dtí an Forc’; á iarraidh ar rialtais na mBallstát, ionstraimí 
reachtacha, cánach agus fioscacha a úsáid chun cabhrú le bia áitiúil agus le táirgeadh 
talmhaíochta a bheith ar fáil ar bhonn níos forleithne ar an margadh miondíola; á 
mheabhrú nach mór don Straitéis ‘ón bhFeirm go dtí an Forc’ deiseanna nua a 
chothabháil agus a éascú do gach táirge Eorpach agus táirgeadh bia orgánach, séasúrach 
agus áitiúil a spreagadh;

5. á chur i bhfáth, áfach, gur cheart an straitéis a bheith bunaithe ar mheasúnú tionchair 
cuimsitheach ex ante, eolaíoch agus carnach, bunaithe ar chomhairliúcháin phoiblí le 
hionadaithe ón slabhra agraibhia, le tomhaltóirí agus le geallsealbhóirí ábhartha eile. á 
chur i bhfios go láidir nach ceart go dtabharfadh an straitéis bearta díréireacha isteach ná 
bacainní breise a chruthú, rud a d’fhágfadh go mbeadh ilroinnt níos mó laistigh den 

mhargadh aonair agus éifeachtaí díobhálacha ar oibreoirí i slabhra an táirgthe bia;

6. á thabhairt dá haire an méadú le déanaí ar cheanglais lipéadaithe náisiúnta maidir le 
táirgí bia agus di mar gheall ar spéis fhorleathan tomhaltóirí i mbia, sláinte, tionchair 
chomhshaoil, shóisialta agus leas ainmhithe i measc saincheisteanna eile; á chur i bhfios 
go láidir ionas go seachnófar pionós a ghearradh ar chatagóirí áirithe táirgí, gur cheart 
go mbeadh na ceanglais sin i gcomhréir, ní hamháin le creat comhchuibhithe rialála an 
Aontais maidir le bia agus deoch le haird ar leith á thabhairt aici ar shaincheisteanna 
sábháilteachta, ach gur cheart bonn cirt a bheith leo freisin agus iad a bheith 
comhréireach agus nár cheart dóibh constaicí a chur roimh ghluaiseacht rianúil táirgí bia 
ar fud an Aontais; á chur i bhfios go bhféadfadh lipéadú éagsúil i roinnt Ballstát 
tomhaltóirí a chur ar míthreoir; á chur i bhfáth, dá bhrí sin, an gá chun a áirithiú go 
mbeidh an margadh aonair chomh comhchuibhithe agus is féidir trí chur chuige 
aonfhoirmeach AE maidir le lipéadú a d’fhéadfadh deireadh a chur le bacainní ar 
fheidhmiú an mhargaidh aonair agus a áirithiú go mbeidh an fhaisnéis a chuirtear ar fáil 
do thomhaltóirí fós soiléir, trédhearcach, inrianaithe agus sothuigthe;

7. ag leagan béim ar a thábhachtaí atá sé feabhas a chur ar an trédhearcacht sa mhargadh 
aonair agus ar na próisis táirgthe agus dáilte uile i gcomhréir le ceart thomhaltóirí na 
hEorpa breis faisnéise a bheith acu faoi thionscnamh agus faoi mhodhanna táirgthe na 
n-earraí bia a chaitheann siad; ag tabhairt dá haire go bhféadfadh lipéadú éigeantach 
iomchuí AE maidir le tionscnamh táirgí bia méadú suntasach a dhéanamh ar 
thrédhearcacht agus ar inrianaitheacht agus cosc a chur ar shuaitheadh sa mhargadh 
aonair;

8. á chur i bhfáth go bhféadfadh raidhse teorainneacha náisiúnta maidir le húsáid substaintí 
áirithe bac a chur ar shaorghluaiseacht bia agus dí ar fud an Aontais; á mholadh do na 
Ballstáit, i ndáil leis an méid sin, a bheith fabhrach do chur chuige coiteann AE atá 
fianaisebhunaithe agus comhréireach maidir le bearta náisiúnta aontaobhacha;

9. á mheas go bhfuil sé do-ghlactha, i bhfianaise na gcearta céanna a bheith ag tomhaltóirí 
uile na hEorpa, gurb ann d’éagsúlachtaí cáilíochta idir táirgí bia a fhógraítear agus a 
leithdháiltear sa mhargadh aonair faoin ainm branda céanna agus an phacáistíocht 
chéanna orthu, nuair nach mbíonn na héagsúlachtaí cáilíochta sin ann de bharr cúinsí 
dlisteanacha amhail fabhair an tomhaltóra, áit mhonaraíochta, riachtanais áitiúla ar leith 
nó éagsúlachtaí ó thaobh na teicneolaíochta nó ó thaobh an fhoinsithe amhábhar; á chur 
in iúl gur geal léi gur glacadh an Treoir athbhreithnithe maidir le Cleachtais Tráchtála 
Éagóracha agus dreasachtaí ón gCoimisiún chuige sin agus go dtacaíonn sí le hobair 
agus le torthaí an Airmheáin Chomhpháirtigh Taighde, ar nithe iad go léir lena 
bhféachtar le haghaidh a thabhairt ar shaincheist na décháilíochta bia; á iarraidh go 
ndéanfaí gach beart is gá chun aon bhacainní ar fheidhmiú an mhargaidh aonair a chosc, 
agus aird chuí á tabhairt ar na difríochtaí idir na Ballstáit maidir le dálaí margaidh, 
cumhachtaí ceannaigh agus córais fhioscacha;

10. á iarraidh ar na Ballstáit an Treoir athbhreithnithe maidir le Cleachtais Tráchtála 
Éagóracha a ionchorprú sa dlí náisiúnta go tapa agus i gceart, agus dlús a chur le 
gníomhaíocht agus le comhar chun gníomhú i gcoinne cleachtais mar sin, in éineacht 
leis an gCoimisiún; á chur i bhfáth a thábhachtaí atá sé an reachtaíocht bia agus an 
reachtaíocht cosaint tomhaltóirí atá ann cheana a chur i bhfeidhm d’fhonn na caighdeáin 

dhúbailte sin a shainaithint agus deireadh a chur leo; ag athdhearbhú a tacaíochta, agus 
ag an am céanna ag féachaint lena áirithiú go mbeadh a straitéisí polaitiúla 
comhsheasmhach i ndáil leis an méid sin, don cheart atá ag tomhaltóirí leas a bhaint as 
tuilleadh faisnéise;

11. á thabhairt chun suntais gurb í reachtaíocht chasta an Aontais agus a trasuí ar leibhéal 
náisiúnta atá sainaitheanta ag an gCoimisiún mar cheann de bhunchúiseanna na 
mbacainní ar an margadh inmheánach agus le saobhadh an mhachaire réidh; á iarraidh 
ar an gCoimisiún an prionsabal ‘ceann amháin isteach, ceann amháin amach’ a chur i 
bhfeidhm go docht le haghaidh tionscnaimh reachtacha a bheidh ann amach anseo chun 
reachtaíocht a shimpliú agus ualaí riaracháin a laghdú;

12. á mheabhrú a thábhachtaí atá sé a áirithiú nach ndéanfaidh toirmisc a bhaineann le 
COVID-19 ar theacht isteach arna bhforchur ar thríú tíortha difear do shreabhadh earraí 
ó Bhallstát amháin go Ballstát eile i gcás ina dtéann bealach idirthurais trí thríú tír;

13. ag tabhairt dá haire go bhfuil cur isteach breise ar thrádáil thíortha agus chríocha an 
Aontais nach bhfuil nasctha le mór-roinn na hEorpa, mar thoradh ar an bpaindéim agus 
nach mór imscrúdú a dhéanamh ar réitigh ionas nach dtarlóidh an méid sin amach 
anseo;

14. á mheabhrú go raibh moilleanna suntasacha ag teorainneacha le linn na paindéime mar 
thoradh ar an bpróiseas tástála neamheagraithe le haghaidh tiománaithe trucaile agus iad 
ag taisteal idir na Ballstáit;

15. ag meabhrú an róil thábhachtaigh a bhí ag lánaí glasa le linn na paindéime maidir le 
hiompar rianúil bia agus trealamh leighis idir na Ballstáit a chothabháil;

16. á áitiú gur cheart gach beart a ghlacann AE a bheith comhsheasmhach le prionsabail na 
hEagraíochta Domhanda Trádála agus nach sárófaí riamh iad i gcúinse ar bith;

17. ag athdhearbhú na tuairime ón gCoiste um Thalmhaíocht agus um Fhorbairt Tuaithe go 
bhfuil slabhraí miondíola ag saothrú na ndifríochtaí sa phraghas ceannaigh tráchtearraí 
talmhaíochta agus bia idir na Ballstáit chun iad a athdhíol ar fud an Aontais, ar cleachtas 
é a dhéanann dochar do tháirgeoirí áitiúla bia, ar minic iad a bheith curtha faoi bhrú ag 
slabhraí miondíola chun a dtáirgí a dhíol ar phraghsanna faoi bhun an chostais táirgthe, 
mar is amhlaidh d'fheirmeoirí freisin; á chur i bhfios, mar thoradh air sin, gur minic a 
dhíolann slabhraí miondíola i dtrádáil talmhaíochta agus bia ar fud na mBallstát bia leis 
na tomhaltóirí deiridh ar uasmharcáil idir 300 agus 1 000 %, rud nach n-áirithíonn 
cáilíocht bia úr agus inacmhainne do thomhaltóirí agus lena mbíonn iarmhairtí diúltacha 
i bhfoirm damáiste don bhonneagar iompair agus don chomhshaol, agus na milliúin 
trucailí ag iompar bia thar achair fhada;

18. á iarraidh ar an gCoimisiún togra reachtach a thíolacadh lena fhormheas ag an 
bParlaimint agus ag an gComhairle lena chur ar chumas na mBallstát corrlaigh slabhraí 
miondíola a rialú ionas go ráthófar le praghsanna geata feirme, brabús réasúnta 
d’fheirmeoirí agus do phróiseálaithe bia, rud a chuirfidh ar a gcumas leanúint dá 
dtáirgeadh talmhaíochta agus próiseáil bia, agus chun a áirithiú go n-íocfaidh 
tomhaltóirí praghsanna córa ar bhia ardcháilíochta de thionscnamh na hEorpa agus, go 
háirithe, de thionscnamh áitiúil.

